ΤΗ Γ’ ΤΟΥ ΜΗΝΟΣ ΝΟΕΜΒΡΙΟΥ

Τα εγκαίνια εορτάζομεν του εν Λύδδη ναού,

του Αγίου Μεγαλομάρτυρος Γεωργίου του τροπαιοφόρου,

ήτοι την ανακομιδήν ομού και κατάθεσιν του σώματος αυτού.

ΑΚΟΛΟΥΘΙΑ

(Ποίημα Οσίου Νικοδήμου του Αγιορείτου)

ΕΝ ΤΩ ΜΙΚΡΩ ΕΣΠΕΡΙΝΩ

Ιστώμεν Στίχους δ , και ψάλλομεν τα εξής Προσόμοια. 
Ήχος δ´. Έδωκας σημείωσιν.

Μετά την προς Κύριον, σου εκδημίαν Γεώργιε, την εκ ξίφους πολύαθλε, λαβών ο θεράπων σου, ως αυτώ προέφης, το σώμά σου Μάρτυς, εις την πατρίδα σης μητρός, χαίρων απήει ως άλλην ένσωμον, κιβωτόν φέρων ένδοξε· εν η και τούτο κατέκρυψεν, ως κοινόν φυλακτήριον, 
και ως όλβον πολύτιμον.

Και αύθις αθροίσθητε, ω φιλεόρτων συστήματα· συγκαλεί γαρ και δεύτερον·ημάς ο Γεώργιος, επί την φωσφόρος και αγίαν μνήμην, των σεβασμίων και σεπτών, αυτού λειψάνων της καταθέσεως, εν τω ναώ ον ήγειραν, Λύδδης της πάλαι οικήτορες, ευμεγέθη και πάγκαλον, 
ως το πρώην εδείκνυτο.

Χάριν απαντλήσατε, και φωτισμόν απαρύσασθε, οι Ορθόδοξοι άπαντες, λειψάνοις προσψαύοντες, του Τροπαιοφόρου, συν πόθω και πίστει, εξ ων πηγάζει δαψιλώς, ρείθρα θαυμάτων εν θεία χάριτι, και τούτον μακαρίσατε, ως του Κυρίου θεράποντα, ως γενναίον εν Μάρτυσι, και αδάμαντα άρρηκτον.

Αντί των λειψάνων σου, την σην εικόνα Γεώργιε, ευλαβώς ασπαζόμεθα, την τιμήν προσφέροντες, σοι τω πρωτοτύπω· πρέσβευε ουν Μάρτυς, υπέρ ημών των ταπεινών, και δίδου πάσι ταις ικεσίαις σου, πταισμάτων απολύτρωσιν, και ψυχικήν αγαλλίασιν, και της άνω λαμπρότητος, καταξίωσον Άγιε.

Δόξα.

Τροπαιοφόρε Αθλητά, θεράπον γνήσιε του Σωτήρος, Γεώργιε μεγάλαθλε, ταις ικεσίαις σου ημάς, περίσωζε δεόμεθα, από βλάβης παντοίας· ότι σε εν ταις θλίψεσι, προστάτην κεκτήμεθα, και προς Θεόν πρεσβευτήν θερμότατον.

Και νυν. 
Θεοτοκίον.

Την πάσαν ελπίδα μου, εις σε ανατίθημι, ω Μήτερ του Θεού, 
φύλαξόν με υπό την σκέπην σου.

ΑΠΟΣΤΙΧΑ. Ήχος β . Οίκος του Εφραθά.

Ότε το υλικόν, και πάνσεπτόν σου σώμα, εις Λύδδαν εκομίσθη, αρρήτως τον αέρα, όλον κατευωδίασε.

Στιχ.: Δίκαιος ως φοίνιξ ανθήσει...

Ίωμεν αδελφοί, δοξάσοντες εν ύμνοις, Γεώργιον τον μέγαν, και λείψανα τα θεία, αυτού περιπτυξώμεθα.

Στιχ.: Τοις Αγίοις τοις εν τη γη αυτού...

Την ανακομιδήν, του θείου σου λειψάνου, πανήγυριν τελούμεν, ως και την άθλησίν σου, Μάρτυς Χριστού Γεώργιε.

Δόξα. 
Τριαδικόν.

Τριάς προσωπικώς, και Μονάς τη ουσία, Πάτερ Υιέ και Πνεύμα, λιταίς του Γεωργίου, οικτείρησον τον κόσμον σου.

Και νυν. Θεοτοκίον.

Μητρόθεε Αγνή, τον σον Υιόν δυσώπει, μετά του Γεωργίου, και πάντων των Αγίων, υπέρ ημών των δούλων σου.

Νυν απολύεις, το Τρισάγιον.

Απολυτίκιον. Ήχος δ .

Ως των αιχμαλώτων ελευθερωτής, και των πτωχών υπερασπιστής, ασθενούντων ιατρός, βασιλέων υπέρμαχος, Τροπαιοφόρε Μεγαλομάρτυς Γεώργιε, πρέσβευε Χριστώ τω Θεώ, σωθήναι τας ψυχάς ημών.

Έτερον. Ήχος ο αυτός. Ταχύ προκατάλαβε.

Ως ήλιος έμψυχος, τη ση αθλήσει φανείς, θεσμώ έδυς φύσεως, αλλ  ἀνατέλλεις εκ γης, δια των λειψάνων σου, όλος λελαμπρυσμένος, τη του Πνεύματος αίγλη, εκλάμπων τη οικουμένη, ιαμάτων ακτίνας, 
Γεώργιε μεγάλαθλε, πιστών η αντίληψις.

Θεοτοκίον.

Το απ’ αιώνος απόκρυφον...

Απόλυσις.

ΕΝ ΤΩ ΜΕΓΑΛΩ ΕΣΠΕΡΙΝΩ.

Μετά τον Προοιμιακόν, το Μακάριος ανήρ. Εις δε το Κύριε εκέκραξα, ιστώμεν Στίχους η , και ψάλλομεν τα εξής Προσόμοια του Αγίου. 
Ήχος α´. Των ουρανίων ταγμάτων.

Φιλομαρτύρων τα πλήθη πόθω αθροίσθητε, και λείψανον το θείον, του στερρού Γεωργίου, προσπτύξασθε συν φόβω και χαρμονή, εξ αυτού κομιζόμενοι, ρώσιν ψυχής ρώσιν σώματος αληθή,
 και κακών παντοίων λύτρωσιν.

Των μακαρίων οι δήμοι νυν συναγάλλονται, τω πνεύματί σου Μάρτυς, τω αΰλω εν πόλω, ημείς δε οι σοι δούλοι το υλικόν, σου κατέχοντες λείψανον, επί της γης αγαλλόμεθα ψαλμικώς, σε εν ύμνοις μακαρίζοντες.

Η ευωδία των θείων οστών σου Άγιε, υπέρ νάρδον και κρόκον, και αρώματα πάντα, ψυχής ευωδιάζει και της σαρκός, τας αισθήσεις Γεώργιε· διο συνήχθημεν πάντες μνήμη τη ση, εις οσμήν σεπτών λειψάνων σου.

Εν τη του έαρος ώρα πανηγυρίσαντες, την άθλησίν σου Μάρτυς, συνηυφράνθημεν πάντες· νυν δε εν μετοπώρω Γεώργιε, σου λειψάνων κατάθεσιν, πανηγυρίζοντες αύθις πόθω πολλώ, εκ καρδίας ευφραινόμεθα.

Προσόμοια έτερα. Ήχος δ´. Ως γενναίον εν Μάρτυσιν.

Των πιστών άπας σύλλογος, επαξίως υμνήσωμεν, τον κλεινόν Γεώργιον και αήττητον· ιδού γαρ σήμερον έλαμψεν, αυτού η σεβάσμιος, και τιμία εορτή, την λειψάνων κατάθεσιν, αυτού φέρουσα, δι ην κόσμω παρέχει τας ιάσεις, και θαυμάτων θεία ρείθρα, τοις ευλαβώς προσπελάζουσι.

Δεύτε πάντες αντλήσατε, μη κενούμενα νάματα, θεοβρύτου χάριτος και χρηστότητος, Πνεύματι θείω βλυστάνοντα, εκ της θείας λάρνακος , των λειψάνων των σεπτών, Γεωργίου του Μάρτυρος, ανακράζοντες· χαίρε δόξα Χριστού της Εκκλησίας, Αθλητά Τροπαιοφόρε, των ευσεβών αγαλλίαμα.

Την αγίαν κατάθεσιν, των παντίμων λειψάνων σου, Αθλητά Γεώργιε εορτάζοντες, χάριτος θείας πληρούμεθα, οσμήν δε ουράνιον, προϊούσαν εξ αυτών, μυστικώς κομιζόμεθα, μεγαλύνοντες, τας μεγάλας σου Μάρτυς αριστείας, και τας θείας σου εκφάνσεις, των θαυμαστών αντιλήψεων.

Ώσπερ θείον θησαύρισμα, και πηγήν αγιάσματος, την σορόν Γεώργιε των λειψάνων σου, από του τάφου κομίσαντες, εις Λύδδαν μετήγαγον, και κατέθεντο αυτά, εις ναόν τον περίβλεπτον, ον σοι ήγειραν· ου την μνείαν τελούντες ετησίως, εορτήν σοι φωτοφόρον, άγομεν Μάρτυς γηθόμενοι.

Δόξα. Ήχος πλ.. β

Επέφανε σήμερον τη οικουμένη, η πανένδοξος μνήμη του Γεωργίου, ως μήλον εν μετοπώρω, ευφροσύνην και ευωδίαν πνευματικήν, προξενούσα τοις φιλεόρτοις· ως ήλιος γαρ πρώην δύνας εν γη, νυν ως εξ ανατολικού ορίζοντος, του τάφου πάλιν ανέτειλε, δια των σεπτών, και θαυματοβρύτων αυτού λειψάνων, κροκοειδείς ακτίνας αφιείς, χαρισμάτων ποικίλων, και οσμήν εκπέμπων ουράνιον· δεύτε ουν φιλέορτοι πάντες, μετά πίστεως το ζωομύριστον σώμα αυτού προσκυνήσωμεν, και προς αυτόν εκβοήσωμεν· Αθλοφόρε Χριστού Γεώργιε, δίδου ημίν ψυχών τε και σωμάτων την ευρωστίαν, και πρέσβευε προς Κύριον, ελεηθήναι τας ψυχάς ημών.

Και νυν.
 Θεοτοκίον.

Τις μη μακαρίσει σε, Παναγία Παρθένε;...

Είσοδος, το Φως ιλαρόν, το Προκείμενον της ημέρας, και τα Αναγνώσματα.

Προφητείας Ησαΐου το Ανάγνωσμα. (Κεφ. 43, 9-14)

Ταδε λέγει Κυριος· Παντα τα έθνη συνήχθησαν άμα και συναχθήσονται άρχοντες εξ αυτών. Τις αναγγελεί ταύτα εν αυτοίς; η τα εξ αρχής, τις ακουστά ποιήσει ημίν; Αγαγέτωσαν τους μάρτυρας αυτών, και δικαιωθήτωσαν. Και ειπάτωσαν αληθή. Γινεσθε μοι μάρτυρες, και εγώ μάρτυς Κυριος ο Θεός, και ο παις, ον εξελεξάμην, ίνα γνώτε και πιστεύσητε, και συνήτε, ότι εγώ ειμι. Έμπροσθέν μου ουκ εγένετο άλλος Θεός, και μετ εμέ ουκ έσται. Εγώ ειμι ο Θεός, και ουκ έστι πάρεξ εμού ο σώζων. Εγώ ανήγγειλα και έσωσα, ωνείδισα, και ουκ ην εν ημίν αλλότριος. Υμείς εμοί μάρτυρες, και εγώ Κυριος ο Θεός, ότι απ' αρχής εγώ ειμι, και ουκ έστιν ο εκ των χειρών μου εξαιρούμενος. Ποιήσω, και τις αποστρέψει αυτό; Ούτω λέγει Κυριος ο Θεός, 
ο λυτρούμενος ημάς, ο Άγιος Ισραήλ.

Σοφίας Σολομώντος το Ανάγνωσμα. (Κεφ. 3, 1-9)

Δικαίων ψυχαί εν χειρί Θεού, και ου μη άψηται αυτών βάσανος. Έδοξαν εν οφθαλμοίς αφρόνων τεθνάναι. Και ελογίσθη κάκωσις η έξοδος αυτών, και η αφ' ημών πορεία σύντριμμα, οι δε εισιν εν ειρήνη. Και γαρ εν όψει ανθρώπων εάν κολασθώσιν, η ελπίς αυτών αθανασίας πλήρης. Και ολίγα παιδευθέντες, μεγάλα ευεργετηθήσονται, ότι ο Θεός επείρασεν αυτούς, και εύρεν αυτούς αξίους εαυτού. Ως χρυσόν εν χωνευτηρίω εδοκίμασεν αυτούς, και ως ολοκάρπωμα θυσίας προσεδέξατο αυτούς. Και εν καιρώ επισκοπής αυτών αναλάμψουσι, και ως σπινθήρες εν καλάμη διαδραμούνται. Κρινούσιν έθνη, και κρατήσουσι λαών και βασιλεύσει αυτών Κυριος εις τους αιώνας, οι πεποιθότες επ' αυτόν, συνήσουσιν αλήθειαν, και οι πιστοί εν αγάπη προσμενούσιν αυτώ, ότι χάρις και έλεος εν τοις οσίοις αυτού,
 και επισκοπή εν τοις εκλεκτοίς αυτού.

Σοφίας Σολομώντος το Ανάγνωσμα. (Κεφ. 5, 15-23 & 6, 1-3)

Δίκαιοι εις τον αιώνα ζώσι, και εν Κυρίω ο μισθός αυτών, και η φροντίς αυτών παρά Υψίστω. Δια τούτο λήψονται το βασίλειον της ευπρεπείας, και το διάδημα του κάλλους εκ χειρός Κυρίου, ότι τη δεξιά αυτού σκεπάσει αυτούς, και τω βραχίονι υπερασπιεί αυτών. Ληψεται πανοπλίαν, τον ζήλον αυτού, και οπλοποιήσει την κτίσιν εις άμυναν εχθρών. Ενδύσεται θώρακα, δικαιοσύνην, και περιθήσεται κόρυθα, κρίσιν ανυπόκριτον. Ληψεται ασπίδα ακαταμάχητον, οσιότητα, οξυνεί δε απότομον οργήν εις ρομφαίαν. Συνεκπολεμήσει αυτώ ο κόσμος επί τους παράφρονας, πορεύσονται εύστοχοι βολίδες αστραπών, και ως από ευκύκλου τόξου των νεφών, επί σκοπόν αλούνται, και εκ πετροβόλου θυμού πλήρεις ριφήσονται χάλαζαι. Αγανακτήσει κατ' αυτών ύδωρ θαλάσσης, ποταμοί δε συγκλύσουσιν αποτόμως. Αντιστήσεται αυτοίς πνεύμα δυνάμεως, και ως λαίλαψ εκλικμήσει αυτούς, και ερημώσει πάσαν την γην ανομία, και η κακοπραγία περιτρέψει θρόνους δυναστών. Ακούσατε ουν, Βασιλείς, και σύνετε, μάθετε, δικασταί περάτων γης, ενωτίσασθε οι κρατούντες πλήθους, και γεγαυρωμένοι επί όχλοις εθνών, ότι εδόθη παρά Κυρίου η κράτησις υμίν, 
και η δυναστεία παρά Υψίστου.

ΕΙΣ ΤΗΝ ΛΙΤΗΝ, Ιδιόμελα. Ήχος α .

Ο λαμπρός αριστεύς της Τριάδος Γεώργιος, των Αθλοφόρων η δόξα, και πάντων των Ορθοδόξων, ο φύλαξ και το καύχημα· πρότερον εν τη Δύσει αθλήσας, όλον τον κόσμον εύφρανε· μεταβάς δε εις το φίλον έδαφος της Ανατολής, πάλιν επέστη ημίν σήμερον, ως ιατρός ουράνιος, δια της των λειψάνων αυτού καταθέσεως, δωρεάν θεραπεύων, τα της ψυχής και του σώματος πάθη, και τον Σωτήρα δυσωπών, υπέρ των ψυχών ημών.

Ο αυτός.

Αθλοφόρε Γεώργιε, συ κατά το σωτήριον λόγιον, ως κόκκος σίτου πεσών εις την γην, δια της μαρτυρικής σου τελειώσεως, και καταλλήλως τη ση κλήσει γεωργηθείς, υπό της εν σοι οικούσης του Θεού χάριτος, ως στάχυς ωραίος, σήμερον πολυχούν τον καρπόν αποδέδωκας, δια της εκ τάφου ανακομιδής, των ιερών σου λειψάνων εξ ων χάριτος αναβρύεις, και ιάματα παρέχεις, τοις προσκυνούσιν αυτά εν πίστει, διο και ημίν τοις τιμώσί σε,
 αίτησαι ειρήνην, και το μέγα έλεος.

Ήχος πλ. β'

Αξίως του ονόματος, επολιτεύσω στρατιώτα Γεώργιε· τον Σταυρόν γαρ του Χριστού, επ' ώμων αράμενος, την εκ διαβολικής πλάνης, χερσωθείσαν γην εκαλλιέργησας, και την ακανθώδη θρησκείαν των ειδώλων εκριζώσας, της ορθοδόξου πίστεως κλήμα κατεφύτευσας· όθεν βλυστάνεις ιάματα, τοις εν πάση τη οικουμένη πιστοίς και Τριάδος γεωργός, δίκαιος ανεδείχθης· Πρέσβευε δεόμεθα, υπέρ ειρήνης του κόσμου, και σωτηρίας των ψυχών ημών.

Ήχος πλ. δ .

Χαίροις εν Κυρίω, πανένδοξε Μάρτυς, Τροπαιοφόρε Γεώργιε, ότι πάσας τας εντολάς του Χριστού, καλώς επλήρωσας, και Θεόν αληθινόν, ενώπιον τυράννων, αυτόν εκήρυξας, υπέρ αυτού το σώμά σου, προθύμως δους εις θάνατον. Ου την εκ τάφου ανακόμισιν εορτάζοντες, μυρίων αγαθών θησαυρόν κομιζόμεθα, παρά Χριστού του σε δοξάσαντος, δυνάμεσι θαυμάτων, εν πάση τη οικουμένη. Αυτόν ικέτευε δεόμεθα, 
Αθλητά μεγάλαθλε, υπέρ των ψυχών ημών.

Ο αυτός.

Δεύτε άπαντα τα πλήθη των Ορθοδόξων, μετ  εὐλαβείας, τοις του Γεωργίου λειψάνοις προσπέσωμεν, και νοερώς αυτά περιπτυξώμεθα· ίνα και την εκεί ενοικούσαν, χάριν θείαν επισπασώμεθα· Μαρτύρων γαρ, ου τα λείψανα μόνον, αλλά και αυταί αι θήκαι, πνευματικής εισι πεπληρωμέναι χάριτος· λιμένες εν πειρασμοίς ασφαλείς πηγαί θαυμάτων διηνεκείς· και θησαυροί ευεργεσίας ανάλωτοι, πάντοτε κενούμενοι, και μηδέποτε μειούμενοι· τοιαύτη γαρ των πνευματικών πραγμάτων η φύσις· αύξεται τη διανομή και πλείων τη μεταδόσει γίνεται. Προς αυτόν δε ολοψύχως βοήσωμεν· Αθλητά του Χριστού μυριόνικε, πρέσβευε εκτενώς, σωθήναι τας ψυχάς ημών.

Δόξα. 
Ο αυτός.

Τις λαλήσει τας αριστείας σου σοφέ; η τις εξαριθμήσει, των θαυμάτων σου τα πλήθη; πολλάς γαρ τας βασάνους ενεγκών, την κεφαλήν απετμήθης Γεώργιε· και το μεν πνεύμά σου εις ουρανούς αναδραμόν, τω Δεσποτικώ θρόνω εν δόξη παρίσταται· το δε σώμά σου το τίμιον, υπερβαλλόντως δοξασθέν παρά Θεού, εν γη εντίμως τέθαπται, βρύον τοις πιστοίς τα ιάματα· ου την θείαν μετακόμισιν, και την προς τον ναόν σου νυν κατάθεσιν, συν τη καθιερώσει του αυτού σου ναού, εορτάζοντες οι δούλοί σου κράζομεν· Αθλητά Τροπαιοφόρε Γεώργιε, σώζε ημάς ταις πρεσβείαις σου.

Και νυν. 
Θεοτοκίον.

Δέσποινα πρόσδεξαι τας δεήσεις των δούλων σου...

Εις τους στίχους. Ήχος πλ. α . Χαίροις ασκητικών.

Χαίρων αυτοκινήτοις ορμαίς, προς τους αγώνας ανδρικώς προσεχώρησας, και πάσαν εκπλήξας φρένα, τη καρτερία τη ση, των τυράννων θράση κατεπάτησας, λαμπράν προς Αγγέλων, διαγωγήν μεταβέβηκας, περιχορεύων, συν αυτοίς και γηθόμενος, σώζων πάντοτε, τους πιστώς σε γεραίροντας· Μαρτυς επιστασίαις σου, παμμάκαρ Γεώργιε, και συμπαθεία πενήτων, τοις οδυρμοίς επικλώμενος, Χριστόν ικετεύεις, τον παρέχοντα 
τω κόσμω το μέγα έλεος.

Στιχ.: Δίκαιος ως φοίνιξ ανθήσει...

Όλος χαροποιός και τερπνός, όλος ευώδης, όλος στιλβών εν χάριτι, εκ τάφου σήμερον ώφθης, ώσπερ νυμφίος φαιδρός, εκ παστού ωραίου εξερχόμενος, παμμάκαρ Γεώργιε, διασώζων τα σήμαντρα, εν σοις λειψάνοις, αγιότητος άπαντα, το μυρίπνοον, το ωραίον του χρώματος, μάλιστα δε τα θαύματα, α πάσι τοις κάμνουσι, ποταμηδόν αναβλύζεις, πάθη ποικίλα ιώμενος. Χριστόν εκδυσώπει, ταις ψυχαίς ημών δοθήναι, το μέγα έλεος.

Στιχ.: Τοις ·Αγίοις τοις εν τη γη αυτού...

Μέγα το κλέος όντως εστίν, ο εκ Κυρίου Αθλοφόρε απείληφας, δι  ἔργον σης μαρτυρίας· και γαρ ως γίγας ταχύς, διατρέχεις πάσαν την υφήλιον, νοσούντας ιώμενος, αιχμαλώτους ρυόμενος, τους εν ποικίλοις, πειρασμοίς εκλυτρούμενος, και τοις θαύμασε, πάσι πάντα γενόμενος! Όθεν, ως αντιλήπτορα, θερμόν άπας κόσμος σε, και ευεργέτην κηρύττει, μυρίαις γλώσσαις Γεώργιε. Χριστόν εκδυσώπει,  ταις ψυχαίς ημών δοθήναι, 
το μέγα έλεος.

Δόξα. Ήχος πλ. α .

Σαλπίσωμεν εν σάλπιγγι ασμάτων, σκιρτήσωμεν τω πνεύματι, και κροτήσωμεν ευφραινόμενοι, εν τη πανδήμω πανηγύρει, του Αθλοφόρου Χριστού. Στρατηγοί και Άρχοντες συντρεχέτωσαν, και τον απτοήτως εναθλήσαντα νομίμως, και θαυμάτων χάριν δεξάμενον παρά Χριστού, υμνοις και ωδαίς πνευματικαίς ευφημείτωσαν. Οι εν νόσοις τον ιατρόν, οι εν κινδύνοις τον ρύστην, οι αμαρτωλοί τον προστάτην, οι πένητες τον θησαυρόν, οι εν θλίψεσι, την παραμυθίαν, τον λυτρωτήν οι εν δουλεία,

οι εν πολέμω τον Στρατηλάτην, οι πάντες τον πανταχού θερμώς προφθάνοντα, μέγιστον Αθλοφόρον, εγκωμιάζοντες ούτως είπωμεν· Πανάγιε Γεώργιε, πρόφθασον εξελού ημάς, της ενεστώσης ανάγκης, και σώσον την ποίμνην σου, ταις ικεσίαις σου.

Και νυν. Θεοτοκίον.

Σαλπίσωμεν εν σάλπιγγι ασμάτων· προκύψασα γαρ άνωθεν, η Παντάνασσα Μητροπάρθενος, ταις ευλογίαις καταστέφει, τους ανυμνούντας αυτήν. Βασιλείς και άρχοντες συντρεχέτωσαν, και την Βασιλίδα κροτείτωσαν εν ύμνοις, Βασιλέα τέξασαν, τους θανάτω κρατουμένους πριν, απολύσαι φιλανθρώπως ευδοκήσαντα. Ποιμένες και Διδάσκαλοι, την του καλού Ποιμένος υπέραγνον Μητέρα, συνελθόντες ευφημήσωμεν. Την λυχνίαν την χρυσαυγή, την φωτοφόρον νεφέλην, την των ουρανών πλατυτέραν, την έμψυχόν τε κιβωτόν, τον πυρίμορφον του Δεσπότου θρόνον, την μανναδόχον χρυσέαν στάμνον, την κεκλεισμένην του Λόγου πύλην, απάντων Χριστιανών το καταφύγιον, άσμασι θεηγόροις, εγκωμιάζοντες ούτως είπωμεν· Παλάτιον του Λόγου, αξίωσον τους ταπεινούς ημάς, της ουρανών βασιλείας· 
ουδέν γαρ αδύνατον τη μεσιτεία σου.

Νυν απολύεις, το Τρισάγιον.

Απολυτίκιον. Ήχος δ .

Ως των αιχμαλώτων ελευθερωτής, και των πτωχών υπερασπιστής, ασθενούντων ιατρός, βασιλέων υπέρμαχος, Τροπαιοφόρε Μεγαλομάρτυς Γεώργιε, πρέσβευε Χριστώ τω Θεώ, σωθήναι τας ψυχάς ημών.

Έτερον. Ήχος ο αυτός. Ταχύ προκατάλαβε.

Ως ήλιος έμψυχος, τη ση αθλήσει φανείς, θεσμώ έδυς φύσεως, αλλ  ἀνατέλλεις εκ γης, δια των λειψάνων σου, όλος λελαμπρυσμένος, τη του Πνεύματος αίγλη, εκλάμπων τη οικουμένη, ιαμάτων ακτίνας, Γεώργιε 
μεγάλαθλε, πιστών η αντίληψις.

Θεοτοκίον.

Το απ’ αιώνος απόκρυφον...

Απόλυσις.

ΟΡΘΡΟΣ

Μετά την α  Στιχολογίαν, Κάθισμα.
 Ήχος α . Τον τάφον σου Σωτήρ.

Ο μέγας αριστεύς, και γενναίος αδάμας, Γεώργιος ημάς, συγκαλεί ευφημήσαι, αυτού την θείαν άθλησιν, και την αύθις ανάδειξιν, την εκ μνήματος, των αυτού θείων λειψάνων, εξ ων άπασι, ψυχών όμου και σωμάτων, 
πηγάζει την ίασιν.

Δόξα. Όμοιον.

Τελούντες την σεπτήν, κομιδήν εκ του τάφου, Γεώργιε σοφέ, του σεπτού σώματός σου, αυτού την κατάθεσιν, ευλαβώς εορτάζομεν, ην εποίησαν, εν τω τη Λύδδη ναώ σου, των χαρίτων σου, τας δωρεάς αοράτως,
 λαμβάνοντες Άγιε.

Και νυν. 
Θεοτοκίον.

Παράλαβε Αγνή, Θεοτόκε Παρθένε, τον θείον Αθλητήν, και ημών τον προστάτην, Γεώργιον τον ένδοξον, και αμφότεροι Κύριον, δυσωπήσατε, ημίν βραβεύσαι ειρήνην, και ομόνοιαν, και ψυχικήν σωτηρίαν, 
και βίου διόρθωσιν.

Μετά την β  Στιχολογίαν, Κάθισμα.
 Ήχος δ . Κατεπλάγη Ιωσήφ.
Κατεπλάγησαν σοφέ, πάλαι Αγγέλων οι χοροί, νυν δ’ εδόξασαν βροτοί, των σων λειψάνων την σορόν, ανακομίσαντες ταύτην επί την πόλιν Λύδδαν, όθεν και ημείς, νυν γεραίρομεν, εν ύμνοις και ωδαίς, ανευφημούμέν σε, αιχμαλορρύστα μάκαρ δυσωπώ σε, μεγαλομάρτυς Γεώργιε· μη ουν ελλείπης, καθικετεύων, υπέρ των ανυμνούντων σε.

Δόξα. 
Ήχος α . Τον τάφον σου Σωτήρ.

Ως άλλη Σιλωάμ, ως στοά Σολομώντος, εδείχθης αληθώς, η σορός σων λειψάνων, κρουνούς αναβλύζουσα, ιαμάτων χαρίσματα, τοις προστρέχουσι, αυτή Γεώργιε πίστει, και δοξάζουσι, και προσκυνούσιν εν πόθω, 
την θείαν σου λάρνακα.

Και νυν. 
Θεοτοκίον.

Προστάτην προς Θεόν, κεκτημένοι σε πάντες, προστρέχομεν σεμνή, τω αγίω ναώ σου, αιτούμενοι βοήθειαν, παρά σου Αειπάρθενε· ρύσαι ουν ημάς, της των δαιμόνων κακίας, και εξάρπασον, εκ καταδίκης φρικώδους, 
τους σε μακαρίζοντας.

Μετά τον Πολυέλεον, Κάθισμα.
 Ήχος δ´. Επεφάνης σήμερον.

Εκ της γης ανέτειλεν, ως εωσφόρος, το σεπτόν σου λείψανον, δια της ανακομιδής, καθαγιάζον Γεώργιε, τους ευφημούντας αυτού την κατάθεσιν.

Δόξα. 
Ήχος δ . Ταχύ προκατάλαβε.

Η μνήμη Γεώργιε, σου η πανέορτος, λειψάνων σου φέρουσα, σεπτήν κατάθεσιν, επέστη τοις πέρασι, πάντες ουν συνελθόντες, εν φαιδρώ τω προσώπω, άσμασι θεηγόροις, τον Σωτήρα υμνούμεν, τον σε προστάτην άριστον, ημίν δωρησάμενον.

Και νυν.
 Θεοτοκίον.

Παρθένε Θεόνυμφε, Μήτερ Απείρανδρε, απαύστως ικέτευε, τον σον Υιόν και Θεόν, οικτειρήσαι τους δούλους σου, ότι μετά Θεόν σε, προστασίαν πλουτούμεν, και σε αδιαλείπτως, θερμοτάτη καρδία, εν ύμνοις 
ευφημούντες, πιστώς μεγαλύνομεν.

Το Αντίφωνον του δ  ηχου.

Προκείμενον: Δίκαιος ως φοίνιξ ανθήσει, και ωσεί κέδρος...

Στιχ.: Πεφυτευμένος εν οίκω Κυρίου...

ΕΥΑΓΓΕΛΙΟΝ· του Όρθρου της 23ης Απριλίου.

Είτα ο Ν´.
Δόξα: Ταις του Αθλοφόρου...

Και νυν: Ταις της Θεοτόκου...

Ιδιόμελον. Ήχος πλ. β . Στιχ.: Ελεήμων, Ελέησόν με ο Θεός...

Σήμερον η Εκκλησία , του Θεού, αγαλλομένη εορτάζει, την των σεπτών σου λειψάνων ανάδειξιν, και ιεράν αυτών κατάθεσιν, Μεγαλομάρτυς Γεώργιε· φύλαξ γαρ αυτής, και πρόμαχος ώφθης, και προστάτης θερμότατος. Πρέσβευε ουν, δεόμεθα Κυρίω, πάσης ανάγκης και θλίψεως, ημάς αεί ρύεσθαι.

Σώσον ο Θεός τον λαόν σου.

Είτα οι Κανόνες· της Θεοτόκου μετά των Ειρμών εις ς , και του Αγίου οι δύο εις η .

Κανών της Θεοτόκου, ου η Ακροστιχίς: Αινών απαρχάς εισάγω σοι Κυρία. Θεοφάνης.

Ωδή α . Ήχος δ´. Ο Ειρμός. Ανοίξω το στόμα μου.

Αισθήσεων Δέσποινα, διπλήν πεντάδα συνέτισον, δεκάχορδον όργανον, δείξον ση χάριτι, την υπερχρόνον, Σοφίαν η τεκούσα, αρμόνιον 
όπως σοι, άσω μελώδημα.

Ισχύϊ Πανάμωμε, βουλής μεγάλης ο Άγγελος, ο πάντα στησάμενος, εκ του μη όντος το πριν, επεδήμησεν, εκ σου δι  εὐσπλαγχνίαν, και σχίσας τον κώδικα, λύσιν δεδώρηται.

Νεφέλην σε έμψυχον, του Πατρικού απαυγάσματος, γινώσκομεν Δέσποινα, Ανατολήν του φωτός, του φωτίσαντος, ημών την ακοσμίαν, και πάντας ελκύσαντος, προς τα ουράνια.

Ωράθης ασύγκριτος, κόσμος των άνω Δυνάμεων, και πάσης της κτίσεως, Θεογεννήτορ Αγνή, η θεώσασα, την φύσιν των ανθρώπων, και Άδην νεκρώσασα, μόνη τω τόκω σου.

Κανών πρώτος του Αγίου, ου η Ακροστιχίς· Των λειψάνων σου την κατάθεσιν πλέκω. Νικόδημου. Ήχος και Ειρμός ο αυτός.

Τον νουν ελλάμπρυνον, τη φωταυγεία του Πνεύματος, παμμάκαρ Γεώργιε, και πλήσον χάριτος, νυν τον λόγον μου, όπως σου των λειψάνων, την σεπτήν κατάθεσιν, μέλψω γηθόμενος.

Ως ήλιος πάμφωτος, υπό γην έδυς Γεώργιε, δια της αθλήσεως, το πρώην ένδοξε, νυν δ’ ανέτειλας, αύθις Τροπαιοφόρε, δια των λειψάνων σου, 
της αναδείξεως.

Νέον έαρ άπασιν, εν μετοπώρω εξέλαμψεν, η μνήμη λειψάνων σου, της καταθέσεως, και ενέπλησεν, αρρήτου ευωδίας, ψυχάς των τιμώντων σε, Μάρτυς Γεώργιε.

Θεοτοκίον.

Λυχνία χρυσήλατος, εδείχθης μόνη Πανάμωμε, επτά λύχνους έχουσα, χάριτας Πνεύματος, και λαμπάδιον, Χριστόν φέρουσα μέσον, και εξ 
καλαμίσκους δε, την τελειότητα.

Κανών δεύτερος, ου η ακροστιχίς· Αίνος τω σω Αθλητά λειψάνω. Γερασίμου. 
Ήχος πλ. δ´. Υγράν διοδεύσας.

Ακτίσι λαμπόμενος θεϊκαίς, Γεώργιε Μάρτυς, ως περίδοξος Αθλητής, καταύγασον πάντας τους τιμώντας, την του σεπτού σου λειψάνου κατάθεσιν.

Ιάσεις πηγάζον παντοδαπάς, Γεώργιε Μάρτυς, εκομίσθη από της γης, το θείόν σου σκήνος αγιάζον, τας διανοίας ημών και τα σώματα.

Ναόν σοι ανήγειραν ευκλεή, το πάλαιι της Λύδδης, οι οικήτορες ευλαβώς, εν ω σου κατέθεντο το σώμα, πνευματικήν εορτήν συγκροτούντές σοι.

Θεοτοκίον.

Ο πάσι το είναι παρεσχηκώς, αρχήν εκ σου Κόρη, προσελάβετο χρονικήν, τεχθείς εξ αχράντων σου αιμάτων, ο τον Αδάμ αναπλάσας δι  ἔλεος.

Ωδή γ´. Ο Ειρμός. Τους σους υμνολόγους Θεοτόκε.

Νενίκηνται φύσεως οι όροί, και λέλυνται νόμοι φυσικοί, τη υπέρ νουν λοχεία σου, Παρθενομήτορ Άχραντε, εκ σου γαρ ο ανείδεος, σαρκός
 το είναι προσείληφε.

Αμίαντον κλίνην Σολομών σε, κατείδεν εξήκοντα σοφοίς, πυργουμένην Δέσποινα, εν η Θεός το πρόσλημμα, ανακλιθείς προσέλαβε, και 
τοις βροτοίς προσωμίλησε.

Πορφύραν αγνών σου εξ αιμάτων, ο Λόγος φορέσας του Θεού, δίχα τροπής και φύρσεως, και του Αδάμ την γύμνωσιν, καλύψας περιέβαλε, 
την θεϊκήν ωραιότητα.

Αστέκτου Θεότητος χωρίον, και πόλις η έμψυχος Θεού, συ ώφθης Παναμώμητε, εν μεγάλα είργασται, της απορρήτου γνώσεως, 
α εξ αιώνος ουκ ήκουσται.

Του Αγίου. Ο αυτός.

Εφάνη ο τάφος σου Στρατάρχα, Γεώργιε ήδη ανοίγεις, ου τάφος λιπών όσφρησιν, παράδεισος δε εύχαρις, ευωδιάζων άπαντας, πνευματικαίς διαδόσεσι.

Ιδού ευωδία γλυκύτατη, ιδού ευωδία μυστική, ιδού οσμή ουράνιος, της κόνεως εξέρχεται, Γεωργίου του Μάρτυρος· δεύτε αυτής απολαύσωμεν.

Ψαύσωμεν προσάψωμεν καρδίας, και χείλη και όμματα πιστοί, και συνεχώς φιλήσωμεν, τα λείψανα του Μάρτυρος, χάριν απαρυόμενοι, 
την εξ αυτών αναβλύζουσαν.

Θεοτοκίον.

Ασπόρως συνέλαβες Παρθένε, ακόπως εβάστασας Αγνή, αφθόρως δε εγέννησας, Θεόν τον Υπερούσιον. Ω τέρατα παράδοξα! Τις νους
 βροτών ουκ εξίσταται;

Δεύτερος. Ουρανίας αψίδος.

Σκεύος εύχρηστον θείον, της θεϊκής χάριτος, και της υπέρ νουν ευωδίας, κατοικητήριον, το σεπτόν σκήνός σου, από του τάφου εφάνη, τοις πιστοίς οικέταις σου, Μάρτυς Γεώργιε.

Των Μαρτύρων η δόξα, το των πιστών στήριγμα, ο Τροπαιοφόρος υμνείσθω, Μέγας Γεώργιος· πάσι παρέχει γαρ, εκ του σεπτού αυτού σκήνους, ρώσιν αδαπάνητον, ψυχής και σώματος.

Ως λειμών πανευώδης, ο ιερός τάφος σου, έπνευσεν οσμήν ουρανίαν, ότε ηνέωκται, ένθα κατέκειτο, δεδοξασμένον αγίως, το σεπτόν σου 
λείψανον, Μάρτυς Γεώργιε.

Θεοτοκίον.

Σαρκωθέντα αφράστως, τον του παντός Κύριον, εκ των σων παναγνών αιμάτων, Παρθένε τέτοκας· ον καθικέτευε, κατοικτειρήσαί με Κόρη, τον αμέτροις πάθεσιν, εξαπολλύμενον.

Κάθισμα. 
Ήχος δ´. Κατεπλάγη Ιωσήφ.

Τα εγκαίνια του σου, Μάρτυς, Γεώργιε ναού, εορταζοντες σεπτώς, και την κατάθεσιν όμου, του παναγίου λειψάνου σου και ανάδειξιν, τρυγώμεν εξ αυτού, χάριν και έλεος, και πόνων χαλεπών, την απολύτρωσιν, υμνολογούντες τους θείους αγώνάς σου, και μετά πόθου κραυγάζοντες· Χριστόν δυσώπει, τους σε τιμώντας, σώζεσθαι

πάσης θλίψεως.

Δόξα.

Του Σταυρού τω σημείω καθοπλισθείς, εν αυτώ των τυράννων πάσαν ισχύν, ανδρείως κατέβαλες, ως της πίστεως πρόμαχος, την αθεΐαν πάσαν, ειδώλων διήλεγξας, και τους πιστούς θεόφρον, τη πίστει εστήριξας· όθεν επαξίως, τους της νίκης στεφάνους, αθλήσας απέλαβες εκ χειρός του Κυρίου σου, Αθλοφόρε Γεώργιε· πρέσβευε Χριστώ τω Θεώ, των πταισμάτων άφεσιν δωρήσασθαι, τοις εορτάζουσι πόθω, την αγίαν μνήμην σου.

Και νυν. 
Θεοτοκίον.

Χαριστήριον αίνον χρεωστικώς, ως η χήρα εκείνη δύο λεπτά, προσφέρω σοι Δεσποινα, υπέρ πασών των χαρίτων σου· συ γαρ ώφθης σκέπη, ομού και βοήθεια, πειρασμών και θλίψεων, αεί με εξαίρουσα· όθεν ως εκ μέσου φλογιζούσης καμίνου, ρυσθείς των θλιβόντων με, εκ καρδίας κραυγάζω σοι, Θεοτόκε βοήθει μοι· πρεσβεύουσα τω σω Υιώ και Θεώ, των πταισμάτων άφεσιν δοθήναί μοι· σε γαρ έχω ελπίδα, ο ανάξιος δούλός σου.

Ωδή δ . Ο Ειρμός. Ο καθήμενος εν δόξη.

Ρείθρον ζων αθανασίας, οία κρήνη πηγάσασα, το της ευσπλαγχνίας, νέκταρ το γλυκύ και χρυσόρρειθρον, τους φλεγόμενους εν δίψη η δροσίζουσα, ο Παράδεισος, όντως ο πάντερπνος Δέσποινα.

Χρυσαυγίζουσαν λυχνίαν, επταφώτοις χαρίσμασι, σε εκ παντός γένους, Ήλιος Χριστός εξελέξατο, και κατελθών των αδύτων ενυμφεύσατο, απειράνδρως, την σάρκα βροτών εις ανάπλασιν.

Συνοχέα αποτίκτεις, του παντός τον συνάψαντα, εις ταυτό τα άκρα, και τα διεστώτα ενώσαντα, δι’ ης τα άνω τοις κάτω συγχορεύουσι, και δοξάζουσι, πάντα ως πρόξενον Δέσποινα.

Εργαστήριον των δύο, της ενώσεως φύσεων, συ υπήρξας Κόρη, υπέρ νουν και λόγον και έννοιαν, εξ ης ο πάντων Δεσπότης εξυφάνατο, ου τροπή αλλ  ἑνώσει, φορέσας την σάρκωσιν.

Του Αγίου. Ο αυτός.

Νυν η θεία μεν ψυχή σου, ουρανόν έχει οίκημα, Γεώργιε Μάρτυς, σώμα δε το θείον σου Άγιε, έχει ανάκτορον μέγα και περίφημον, ον ανήγειραν, Ναόν οι Λύδδης οικήτορες.

Ω γλυκύτατον τοις πάσι, πράγμα άμα και όνομα, Γεώργιε Μάρτυς, ω ηδύ νοός μου μελέτημα, σου τοις λειψάνοις εκ πόθου νυν προσφύομαι, και θεώμενος, ταύτά σε βλέπειν φαντάζομαι.

Νάουσιν αθανασίας, ζωομύριστα νάματα, και θαυμάτων ρείθρα, εκ των σων οστέων Γεώργιε, και η σορός σου οράται κρήνη άφθονος, καταρδεύουσα, τους τηκομένους τοις πάθεσι.

Θεοτοκίον.

Συ Παρθένε μόνη κλήσιν, Θεοτόκε επλούτησας, ώσπερ ο Υιός σου, το Ιεχωβά τετραγράμματον, το ακοινώνητον κτίσει φρικτόν όνομα· και γαρ τέτοκας, Θεόν κυρίως Πανάχραντε.

Δεύτερος. Εισακήκοα Κύριε.

Ως ηνοίγη ο τάφος σου, θείας ευωδίας πάντες επλήσθησαν, σου Γεώργιε σκήνωμα, ευλαβεία πλείστη ανεκόμισαν.

Αγιάζεις τα πέρατα, τη συγκομιδή του θείου λειψάνου σου, Εκκλησία δε αγάλλεται, εν τη καταθέσει τούτου ένδοξε.

Θησαυρόν ως πολύτιμον, ο πιστός θεράπων σου το σον λείψανον, εκ της Ρώμης μετεκόμισεν, εις την Παλαιστίνην τη κελεύσει σου.

Θεοτοκίον.

Λέων ώσπερ ωρύεται, κατ εμού ο δράκων ο ανθρωπόλεθρος, αλλά τούτου της μανίας με, Κεχαριτωμένη τάχος λύτρωσαι.

Ωδή ε´. Ο Ειρμός. Εξέστη τα σύμπαντα.

Ισχύς μου και ύμνησις, υπάρχεις Παναμώμητε, έρεισμα στερρόν της αληθείας, της ευκληρίας η επανάκλησις, εν η ανατίθημι Σεμνή, πάσαν την ελπίδα μου, και ζωής την απόλαυσιν.

Σκηνή χαριτόπλοκος, συ ει φύσιν την άστεκτον, κρύψασα Θεότητας εν μήτρα, αναλλοιώτως ενυποστάσει μία, δι  ἧς σαρκοβόρος ο Θεός, πάσιν αναδέδεικται, και βροτός υπερούσιος.

Γλυκεία συ θάλασσα, αλλ  ὅμως αδιάβατος, άρδην η βυθίσασα τριστάτας, και αναβάτας συν Φαραώ νοητώ, και σώσασα νέον Ισραήλ, πόλιν εις ουράνιον, και λιμένα γαλήνιον.

Ωραίως υπερκεισαι, και θαυμαστώς εν κάλλεσι, νύμφη ασματίζουσά σοι κράζει, δι  ἧς φοιτήσας ο εραστής των καλών, ευγένισε Δέσποινα βροτών, φύσιν και διέσωσεν, εκ χειρός του αλάστορσς.

Του Αγίου. Ο αυτός.

Ο Μάρτυς Γεώργιος, ημάς συνεκαλέσατο, πάλιν εορτάσαι ευφροσύνως, σεπτών λειψάνων αυτού κατάθεσιν, και Θεόν δοξάσαι τον αυτού, εν τοις θείοις μέλεσι, δοξασθέντα το πρότερον.

Υπέρτερος δείκνυται, κατάρας του Προπάτορος, σήμερον Γεώργιος ο Μάρτυς, ου γαρ απήλθεν εις γην ως γέγραπται, μένει δε απρόσιτον φθορά, και μετά τον θάνατον, το σεπτόν αυτού λείψανον.

Τις μη επαινέσει σε; και τις μη μακαρίσει σε; Γεώργιε Μάρτυς του Κυρίου, ον η Αγία Τριας εδόξασε, και παρέσχε χάριν σοι βροτών, ιάσθαι νοσήματα, τη προσψαύσει σης λάρνακος.

Θεοτοκίον.

Η Τριάς ουκ έλαβε, προσθήκην όλως Πάναγνε, μετά τον φρικώδη τοκετόν σου· ο γαρ Υιός σου Υιός διέμεινε, και μετά την σάρκωσιν Θεού, εν δυσί ταις φύσεσι, μίαν φέρων υπόστασιν.

Δεύτερος. Ίνα τι με απώσω.

Ηγωνίσω ανδρείως, οία στρατιώτης Χριστού γενναιότατος, και την των ειδώλων, εθριάμβευσας πλάνην Γεώργιε, νυν δε των δαιμόνων, τας παρατάξεις αφανίζεις, καταθέσει των θείων λειψάνων σου.

Την του Πνεύματος χάριν, άπασι παρέχουσα Μάρτυς Γεώργιε, την λαμπρώς εν ταύτη, ενοικούσαν και μενούσαν πάντοτε, η των σων λειψάνων, σορός μυρίπνοος εν Λύδδη, τω σεπτώ σου ναώ κατατίθεται.

Αρωμάτων αΰλων, οία μυροθήκην αρωματίζουσαν, οσμήν ζωής θείας, οι της Λύδδης οικήτορες Άγιε, πάλαι γηθοσύνως, εδέξαντο Μεγαλομάρτυς, την σορόν των αγίων λειψάνων σου.

Θεοτοκίον.

Λάμπρυνόν με τω φέγγει, Κεχαριτωμένη της σης χρηστότητος, και της αμαρτίας, το βαθύτατον σκότος διάλυσον, το κατακαλύπτον, την παναθλίαν μου καρδίαν ότι συ μου ελπίς και βοήθεια.

Ωδή ς´. Ο Ειρμός. Την θείαν ταύτην και πάντιμον.

Σοφίαν Λόγον κηρύττομεν, Υιόν τον του Πατρός προαιώνιον επισκηνώσαντα, ουσιωδώς εν τη μήτρα σου, και τη αρίστη πλάσει, 
ημάς θεώσαντα,

Ο στήσας όρη τω νεύματι, σε όρος, νοητόν καθυπέδειξε, Θεοχαρίτωτε, ταις αρεταίς ον κατάσκιον, εξ ου αυτός την σάρκα, κατελαξεύσατο.

Ιώ δηχθείσα του όφεως, το γένος η Προμήτωρ διώλεσεν, εκ σης δε Πάναγνε, ανερμηνευτού κυήσεως, θεούται πάσα φύσις, τρόπω βελτίονι.

Κηρύττω βλέπων τα θαύματα, τα πέραν νου και γνώσεως Πάναγνε, πως ο αχώρητος, εν σοι αρρεύστως κεχώρηται! πως χρηματίζει κτίσμα, 
ο Κτίστης Δέσποινα!

Του Αγίου. Ο αυτός.

Ναός Γεωργίου του Μάρτυρος, σκηνή ως μαρτυρίου γνωρίζεται, εν ω αποκείται, ως κιβωτός αγιάσματος, η των αυτού λειψάνων, θήκη πανίερος.

Κυκλούσι θείων λειψάνων σου, την λάρνακα τα τάγματα άπαντα, βροτών Αγγέλων τε, Μεγαλομάρτυς Γεώργιε, και ιεροίς εν ύμνοις, σε μακαρίζουσι.

Από της Ρώμης μετήχθησαν, εις γην της Παλαιστίνης σα λείψανα, ώσπερ το πρότερον, εκ της Αιγύπτου τα λείψανα, του Ιωσήφ εις ταύτην, μετεκομίσθησαν.

Θεοτοκίον.

Του πάντα κόσμον ποιήσαντος, τον μέγαν εν σμικρώ κόσμον άπαντες, ανευφημήσωμεν, την Θεοτόκον εν άσμασι, το θαυμαστόν εν πόλω, 
και γη τεράστιον.

Δεύτερος. Ιλάσθητί μοι Σωτήρ.

Εξέθωμεν μυστικώς, προσυπαντώντες εν άσμασι, λειψάνω τω ιερώ, του Μεγαλομάρτυρος, Γεωργίου σήμερον, ιδού γαρ εκ Ρώμης, προς την
 Λύδδαν συγκομίζεται.

Ισχύϊ τη θεϊκή, το σον δεδόξασται λείψανον, πανένδοξε Αθλητά, Γεώργιε μέγιστε, και παρέχει άπασι, ρώσιν και υγείαν, και παθών την απολύτρωσιν.

Ψυχήν σου μεν την σεπτήν, Αγγέλων τάξεις εδέξαντο, και σώμα το ευαγές, η Λύδδα επλούτησεν, ούπερ την κατάθεσιν, άγοντες υμνούμεν, 
τους αγώνάς σου Γεώργιε.

Θεοτοκίον.

Αφράστως τον Ποιητήν, των όλων Πάναγνε τέτοκας, λυτρούμενον της άρας, Αδάμ τον Προπάτορα· διο καμέ λύτρωσαι, εκ παθών δουλείας,
 και μανίας της του όφεως,

Κοντάκιον. Ήχος πλ. δ´. Τη υπερμάχω.

Τη υπερμάχω και ταχεία αντιλήψει σου, προσπεφευγότες οι πιστοί καθικετεύομεν, λυτρωθήναι δια σου Χριστού Αθλοφόρε, των σκανδάλων του εχθρού και πάσης θλίψεως, και παντοίων συμφορών και περιστάσεων, τους βοώντάς σοι· Χαίροις Μάρτυς Γεώργιε.

Ο Οίκος.

Μέγας εν προστασίαις, επί γης ανεδείχθης, Γεώργιε Χριστού Αθλοφόρε· τον γαρ πιστόν λαόν εισαεί, περισκέπων σώζεις εκ πάσης θλίψεως· διο σου την αντίληψιν, κηρύττοντες αναβοώμεν
Χαίρε, ο ήλιος εν τοις άστροις·

χαίρε, ο μέγιστος εν τοις άθλοις.

Χαίρε, αιχμαλώτων ταχεία εκλύτρωσις·

χαίρε, των πασχόντων οξεία αντίληψις.

Χαίρε, ύψος των εκ πίστεως προστρεχόντων σοι θερμώς·

χαίρε, πλούτος των ποθούντων σε και εν πάσι βοηθός.

Χαίρε, ότι υπάρχεις βασιλέων το τείχος·

χαίρε, ότι παρέχεις εν πολέμοις το νίκος.

Χαίρε, αστήρ φωτίζων τους πλέοντας·

χαίρε , πρηστήρ φλογίζων τους δαίμονας.

Χαίρε, εις ον πας πιστός καταφεύγει·

χαίρε, προς ον πάσα γλώσσα κραυγάζει.

Χαίροις, Μάρτυς Γεώργιε.

Συναξάριον.

Τη Γ´ του αυτού μηνός εορτάζομεν τα εγκαίνια του ναού του αγίου Μεγαλομάρτυρος Γεωργίου εν Λύδδη, ήτοι την κατάθεσιν του αγίου σώματος αυτού.

Στίχοι.

Ναού τα εγκαίνια, Μάρτυς, και θέσιν,

Των λειψάνων σου νυν γεραίρει η κτίσις.

Ούτος ο ένδοξος του Χριστού Μεγαλομάρτυς Γεώργιος ην εν τοις χρόνοις Διοκλητιανού, προς πατρός μεν Καππαδόκης, εκ μητρός δε Παλαιστίνος. Αγωγής δε θείας και φύσεως τυχών αγαθής και ρίζης ευκλεούς, των γεννητόρων άνωθεν ευγενεία και ευσεβεία κεκοσμημένων, προς πολέμους γέγονεν επιτηδειότατος και λαμπρότατος. Όθεν και παρά Διοκλητιανού, της ήβης τω τηνικάδε αρξάμενος, τριβούνος νουμέρου επισημότατος, είτα και κόμης δια το αήττητον της ανδρείας γνωρίζεται, λανθάνων

το μέχρι τούδε, ότι χριστιανός ην.

Εικοστόν δε λοιπόν της ηλικίας χρόνον ανύων, ορφανός από πατρός εγεγόνει, εν τοις της ευσεβείας αγώσιν εκείνου τον βίον απολιπόντος. Απάρας δε της Καππαδοκών συν τη μητρί, προς Παλαιστίνην, εξ ης αυτή ώρμητο, μετοικίζεται· εις ην δήτα γην κτήματά τε πολλά και κλήροι αυτώ ετύγχανον. Της ουν μητρός παρά τον καιρόν τούτον τα τήδε αλλαξαμένης, κατελείφθησαν αυτώ χρήματά τε και περιουσία πραγμάτων πολλή· α και λαβών, συν πάσι και τοις αυτώ προσούσι, προς τον Διοκλητιανόν

παραγίνεται (πιθανώς εις Ρώμην), μείζονος αρχής τυχείν εφιέμενος. Εκ πρώτης δε εωρακώς την τοσαύτην αυτού κατά χριστιανών μανίαν, μηδέ οίός τε ων τοιαύτα οράν, βούλεται τέως, α παρ  ἑαυτῷ περιέφερε χρήματα, τοις πένησι διανείμαι, εαυτόν δε ενώπιον Διοκλητιανού και πάσης της Βουλής χριστιανόν κηρύξαι· ο και πεποίηκε. Ταχέως ουν ταύτα τοις πένησι διανείμας, τους τε παίδας ελευθερία τιμήσας και περί των απόντων τα δοκούντα εικότως διαταξάμενος, τη τρίτη της βουλής ημέρα, (βουλή γαρ ην αυτοίς, ως τε τους χριστιανούς εκ μέσου ποιήσασθαι), αυτόκλητος εν μέσω της Βουλής παραγίνεται, εκείσε τότε και του Διοκλητιανούτυγχάνοντος.

Λαμπρώς ουν τον Χριστόν Θεόν τε και Θεού Υιόν ανακηρύξας, παρρησιάζεται την ευσέβειαν. Διο κρατηθείς, παντοίαις και αμετρήτοις σχεδόν βασάνοις εκδίδοται· κοντώ γαρ την γαστέρα κεντάται· τροχώ και βουνεύροις πολλάκις προσομιλεί, και λάκκω τιτάνου πλήρει εμβάλλεται. Ασινής δε εκ πάντων τη του Χριστού χάριτι διατηρηθείς, την ομόζυγον του Διοκλητιανού Αλεξάνδραν, συν αυτή δε και Γλυκέριόν τινα, και έτερον, Αθανάσιον τούνομα, τον μεν εκ νεκρών αναστήσας, θατέρου

δε το κτήνος ζωώσας, και άπειρον, απλώς ειπείν, πλήθος ανθρώπων μετηγάγετο προς Χριστόν, θαύματα παντοία τη 
Χριστού επικλήσει απεργασάμενος.

Τούτων ουν ούτως υπ  αὐτοῦ τελουμένων, σιδηροδέσμιος, Διοκλητιανού προστάξει, προς φρουράν άγεται. Τη δε νυκτί εκείνη, ο Χριστός αυτώ εν οράματι φαίνεται, ευαγγελιζόμενος τα αποκείμενα αυτώ αγαθά. Έξυπνος ουν γεγονώς, ασμένως επηυχαρίστει τω Θεώ, τον τε δεσμοφύλακα ηντιβόλει, συγχωρηθήναι προσελθείν τον εξ έθους διακονούντα οικέτην. Επινεύσαντο δε του δεσμοφύλακος, εισήλθεν ο οικέτης· έξωθεν γαρ της φυλακής παραμένων ην, ος και τα κατά τον Άγιον υπομνήματα συν ακριβεία πάση εξέθετο. Τον αυτού ουν Δεσπότην εν τοις δεσμοίς ιδών και προσκυνήσας, επ  ἐδάφους έκειτο κλαίων. Αναστήσας δε τούτον ο Άγιος, ευθυμείν παρεκελεύετο, είτα και το όραμα διεσάφει· προσέτι δε και επέσκηπτεν αυτώ, μετά την έξοδον αυτού, το τε σώμα αυτού και την προς της κατασχέσεως αυτώ εκτεθείσαν
διάταξιν λαβείν και προς τον της παροικίας αυτού οίκον τον κατά Παλαιστίνην απαίρειν, και πάντων των εν αυτή γεγραμμένων, του τε θείου φόβου, μηδαμώς τούτον απολιπέσθαι. Του δε συνθεμένου, 
απελύθη παρά του Αγίου.

Τη ουν επαύριον, αχθείς αύθις ο Μάρτυς εις εξέτασιν, και μη πεισθείς θύσαι τω Απόλλωνι, αλλά μάλλον τα εν τω ναώ ξόανα οιονεί χουν εκλεπτύνας, ως εικός δι  εὐχῆς, ξίφει την κεφαλήν αποτέμνεται. Ο μεν τοι θεράπων εκείνος, το κομιδή τίμιον εκείνο σώμα του Αγίου αναλαβόμενος συν τη αυτού διατάξει, εις Παλαιστίνην απαίρει, ένθα το μαρτυρικόν εκείνο σκήνος συν άλλοις χριστιανοίς ευλαβώς πάνυ και εντίμως κηδεύει, τα τε άλλα πάντα τα παρά του Αγίου διαταχθέντα αυτώ μετ’  εὐγνωμοσύνης πληροί.

Ου πολύ το εν μέσω, και της ευσεβείας διαλαμψάσης και Κωνσταντίνου του αοιδίμου μεγάλου βασιλέως και ισαποστόλου την βασιλείαν υποζωσαμένου, καιρού δραξάμενοι οι της ευσεβείας και του Μάρτυρος ερασταί, ναόν τω Αγίω χαριέστατον άμα και κάλλιστον εν Λύδδη ανεγείρουσι· το τε πολύαθλον και άγιον εκείνο σώμα του Μάρτυρος, εκ του αφανούς τόπου, ου έκειτο, ανελόμενοι, εις τουμφανές το πολλού πάνυ φωτός, και πολλώ πλέον εμφανείας επάξιον, εν αυτώ φέροντες κατατιθέασι· και δι

αυτού τω τότε νεωστί παρ  αὐτοῖς ανεγηγερμένω τώδε ναώ τα εγκαίνια άγουσι, τρίτην άγοντος τηνικάδε του Νεομβρίου μηνός ημέραν, αενάους κρουνούς θαυμάτων παρέχοντος τοις πιστώς προσιούσιν αυτώ· δοξάζειν γαρ οίδε Θεός τους αυτόν δοξάζοντας. Έκτοτε τοίνυν η του Θεού Εκκλησία, ετησίως κατά την αυτήν ημέραν, την ανακομιδήν εορτάζει τω Μάρτυρι, εις δόξαν και αίνεσιν Χριστού του αληθινού Θεού ημών και του αυτού Μεγαλομάρτυρος Γεωργίου.

Τη αυτή ημέρα , μνήμη των αγίων Μαρτύρων Ακεψιμά, Ιωσήφ και Αειθαλά.

Στίχοι.

Ακεψιμάν κτείνουσιν εκ ραβδισμάτων·

Ακεψιμά δε τους φίλους εκ λευσμάτων.

Τύψαν Ακεψιμάν τριτάτη, λεύσαν δε συνάθλους.

Ούτοι υπήρχον επί Σαβωρίου βασιλέως Περσών· και συσχεθέντες, παρίστανται Αδραχοσχάρ τω αρχιμαγείρω εις εξέτασιν. Και ευθέως ο άγιος Ακεψιμάς ράβδοις ροΐναις
τύπτεται· ο δε άγιος Ιωσήφ τείνεται και μαστίζεται, ως διαιρεθήναι τας σάρκας αυτού μέχρι των οστών, και φρουρείται δεδεμένος. Ο δε άγιος Αειθαλάς, δεσμευθείς χερσί και ποσίν υπό τα γόνατα, εξαρθρούται τας αρμονίας μαστιζόμενος και τη ειρκτή εγκλείεται. Μετά ταύτα ο μεν άγιος Ακεψιμάς υπό τριάκοντα τυφθείς στρατιωτών, την ψυχήν παρέδωκε· κατά κεφαλής δε ο Ιωσήφ κρεμασθείς, κατελεύσθη. Ο δε Αειθαλάς, υπό τεσσαράκοντα στρατιωτών ταθείς, κρεμάται και αυτός κατά κεφαλής,

και ούτω το πνεύμα τω Κυρίω παρέδωκε.

Τη αυτή ημέρα μνήμη του Οσίου Πατρός ημών Ακεψιμά.

Στίχοι.

Τήξας εαυτόν εγκρατεία και πόνοις,

Ακεψιμάς μετήλθεν ένθα μη πόνοι.

Ούτος ην επί Θεοδοσίου του Μεγάλου· ος εν οικίσκω καθείρξας εαυτόν, εξήκοντα διετέλεσεν έτη, μήτε ορώμενος μήτε φθεγγόμενος· αλλ  εἰς εαυτόν νεύων και τονΘεόν φανταζόμενος, πάσαν εκείθεν ψυχαγωγίαν εδέχετο. Το δε όρυγμα ου δι  ὅλου ην κατ  εὐθὺ κατωρυγμένον, αλλ  ἐγκάρσιον ελικοειδώς κατεσκευασμένον. Τροφή δε αυτώ εκομίζετο φακός διάβροχος ύδατι. Άπαξ δε της εβδομάδος, νύκτωρ εξιών, το αρκούν ύδωρ από της πελαζούσης ανιμάτο πηγής, παρά μηδενός βλεπόμενος. Και πολλών θαυμάτων γενόμενος αυτουργός και την του πρεσβυτέρου αξίαν βία καταδεξάμενος,
 εν ειρήνη το πνεύμα τω Θεώ παρέθετο.

Τη αυτή ημέρα μνήμη του Οσίου Πατρός ημών και ομολογητού Θεοδώρου, Επισκόπου Αγκύρας.

Στίχοι.

Δώρον συ δωρή τη πόλει της Αγκύρας,

Ω Θεόδωρε, εκ Θεού του των όλων.

Τη αυτή ημέρα μνήμη των αγίων Μαρτύρων, Δασίου, Σεβήρου, Ανδρωνά, Θεοδότου και Θεοδότης, ξίφει τελειωθέντων.

Στίχοι.

Σύμμαρτυς έστω και γυνή τοις ανδράσι,

Τετμημένοις τέσσαρσι συντετμημένη.

Τη αυτή ημέρα ο Όσιος Πατήρ ημών Ηλίας εν ειρήνη τελειούται.

Στίχοι.

Των αρετών εις άρμα προβάς Ηλίας,

Πόλω προσήλθεν, ως περ άλλος Ηλίας.

Τη αυτή ημέρα οι άγιοι εννέα Μάρτυρες ξίφει τελειούνται.

Στίχοι.

Ψυχαίς ατρέπτοις χερσί τμηθέντες πλάνων,

Πλάνην περιτρέπουσιν άνδρες εννέα.

Τη αυτή ημέρα οι άγιοι κη´ Μάρτυρες πυρί τελειούνται.

Στίχοι.

Φλέγουσιν άνδρας πέντες δις και δις δύο,

Οις συμφλέγουσι πέντε δις και δις δύο.

Τη αυτή ημέρα μνήμη του αγίου Αχεμενίδου του Ομολογητού.

Στίχοι.

Αχεμενίδης τον Θεόν ποθών Λόγον

Δόξης αφειδεί πατρικής και βασάνων.

Εν ταις ημέραις Ισδιγέρδου, του υιού Γοροράνη βασιλέως Περσών, γέγονέ τις ανήρ θαυμαστός, Αχεμενίδης καλούμενος, υιός επάρχου της πόλεως γεγονώς. Ούτος, καταλείψας την πατρικήν θρησκείαν, επίστευσεν εις τον Χριστόν. Τούτο μαθών ο βασιλεύς και πολλά καμών του μεταβαλείν αυτόν εις την προτέραν θρησκείαν, ουκ ηδυνήθη. Τότε γυμνώσας αυτόν του πλούτου και των αξιωμάτων, έτι δε και της εσθήτος, προσέταξεν αυτόν γυμνόν έλκειν της στρατιάς τας καμήλους, διαζώματι χρώμενον μόνον. Πολλών δε διελθουσών ημερών, διακύψας ο βασιλεύς της στοάς, είδε τον άριστον άνδρα εκείνον υπό της ηλιακής καύσεως φλεγόμενον και κόνεως ουκ ολίγης έμπλεων· και της πατρώας περιφανείας αυτού αναμνησθείς, αχθήναι και ενδύσασθαι χιτώνα τούτον προσέταξεν. Είτα νομίσας υπό του προτέρου πόνου και της γενομένης αισχύνης αυτόν μαλακισθήναι, φησί προς αυτόν· Νυν γουν της έριδος εκείνης απαλλαγείς, απόθου του τέκτονος τον Υιόν. Ο δε, ζήλου πλησθείς,

διέρρηξέ τε τον χιτωνίσκον και προσέρριψεν επειπών· Ει δια τούτόν με οίει της ευσεβείας εκστήναι, έχε το δώρον μετά της ασεβείας. Ταύτην αυτού την παρρησίαν ο βασιλεύς θεασάμενος, γυμνόν ούτω των βασιλείων εξήλασεν. Ο δε, τον λοιπόν της ζωής αυτού χρόνον ούτως ευσεβώς και θεαρέστως διαβιώσας, εν ειρήνη εκοιμήθη.

Τη αυτή ημέρα μνήμη του Αγίου Πατρός ημών και νέου Ιερομάρτυρος Γεωργίου του Νεαπολίτου (1797).

Στίχοι.

Γεώργιον έμψυχον Κυρίω ώφθης,

Γεώργιε όσιε, τμηθείς την κάραν.

Τη αυτή ημέρα, ανάμνησις της ανακομιδής της τιμίας Κάρας του Αγίου Μεγαλομάρτυρος Αποστόλου του Νέου, εκ της Κωνσταντινουπόλεως, εις τον Άγιον Λαυρέντιον Πηλίου εν έτει 1796

Ταις αυτών πρεσβείαις, ο Θεός, ελέησον ημάς. Αμήν.

Ωδή ζ´. Ο Ειρμός. Ουκ ελάτρευσαν.

Υπερίπταται, το ξένον της λοχείας σου, πάσαν διάνοιαν, σωματικώς γαρ γραφείς, ο φύσει απρόσιτος, και απερίγραπτος, καθυπέγραψε, βίβλω ζωής τους δούλους σου, Παναγία Θεοτόκε.

Ρητορεύσεις, Προφητόφθεγκτοι πεπλήρωνται, εν σοι Θεόνυμφε· τον γαρ κοσμήτορα συ, του κόσμου γεννήσασα, πάντας εκόσμησας, και εφώτισας, Ευλογημένη Πάναγνε, των βροτών η σωτηρία.

Ισοδύναμον, Πατρί τε και τω Πνεύματι, Λόγον εκύησας, τον εν δυσίν αγαθή, ουσίαις υπάρξαντα, μίαν υπόστασιν, Υπερύμνητε, Ευλογημένη Δέσποινα, των βροτών η σωτηρία.

Αθεώρητον, βυθόν κατανοούμέν σε, και ύψος άρρητον, Παρθενομήτορ βροτών, την φύσιν υψώσασα, τω θείω τόκω σου, Υπερύμνητε, Ευλογημένη Δέσποινα, των βροτών η σωτηρία.

Του Αγίου. Ο αυτός.

Αναστάσεως, μελλούσης την λαμπρότητα, της σης Γεώργιε, εξεικονίζει σαφώς, η νυν των λειψάνων σου, σεπτή ανάδειξις, ήτις γέγονε, περιφανής και ένδοξος, και λαμπράς αιτία μνήμης·

Θαύμα μέγιστον, οράται και παράδοξον! πως τα οστέα σου, όντα ξηρά και γυμνά, ιάσεις Γεώργιε, βλύζουσι πάντοτε; θείας χάριτος. Όντως το έργον πέφυκεν, αλλ’ ου φύσεως θνησκούσης.

Επληρώθησαν, ατμών ευόσμων ένδοξε, αι ατμοσφαίραι ομού, η νοητή αισθητή, ότε ηνεώχθη σου, ο τάφος σήμερον, και οι δαίμονες, ως σαρκοβόρα όρνεα, απηλάθησαν αυτίκα.

Θεοτοκίον.

Σου Πανύμνητε, της μεσιτείας άνευθεν, ουδείς ανθρώπων ποτέ, έχει ελθείν προς Θεόν, συ γαρ μόνη γέγονας, καινόν μεθόριος κτίστης φύσεως, και της ακτίστου Πάναγνε· ω πραγμάτων παραδόξων !

Δεύτερος. Παίδες Εβραίων.

Νόμω μεν φύσεως θνησκούσης, το σον λείψανον εν τάφω κατετέθη, αλλ  ἐν τούτω σοφέ, λαμπρώς εμεγαλύνθη, Γεώργιε μεγάλαθλε,
 δωρεά του Παρακλήτου.

Ώφθης εν πάσι τροπαιούχος, καταπλήξας σου τοις άθλοις πάσαν φρένα· νυν δε πλήττεις σφοδρώς, και ισχυρώς ελαύνεις, δαιμονικήν επήρειαν,
 τω αγίω σου λειψάνω.

Γέγονε πρόξενος τρισμάκαρ, η κατάθεσις του θείου σώματός σου, εορτής ιεράς, Χριστού τη Εκκλησία· εν η σε μακαρίζομεν, Αθλητά Τροπαιοφόρε.

Θεοτοκίον.

Έλαμψε Κόρη εκ γαστρός σου, ύλη σώματος ο Ήλιος της δόξης· ου τω θείω φωτί, καταύγασον τον νουν μου, και σώσόν με Πανάχραντε, 
τον εν σκότει αμαρτίας.

Ωδή η . Ο Ειρμός. Παίδας ευαγείς εν τη καμίνω.

Θείος θησαυρός πάσης αγνείας, και σκήνωμα παρθενίας θεοχάρακτον, ώφθης Θεονύμφευτε, κρίνον ευωδέστατος του Φυτουργού της κτίσεως και θείον τέμενος· διο σε την Παρθένον υμνούμεν, και υπερυψούμεν, 
εις πάντας τους αιώνας.
Έφερες το πυρ ώσπερ η βάτος, εν μήτρα αφλέκτως της Θεότητος, λύουσα Πανάμωμε, Εύας την απότισιν, και οφειλήν Πανύμνητε τω θείω τόκω σου, διο σε την Παρθένον υμνούμεν, και υπερυψούμεν, εις πάντας τους αιώνας.

Όλον με ανείληφεν αρρεύστως, ατρέπτως και ασυγχύτως καθ  ὑπόστασιν, Λόγος ο παντέλειος, όλον με εθέωσε, τη συναφεία Δέσποινα όλως τη κρείττονι· διο σε την Παρθένον υμνούμεν, και υπερυψούμεν,
 εις πάντας τους αιώνας.

Φύσεως φοιτήσας ο τεχνίτης, εξ όρους της Ανυμφεύτου Θεομήτορος, βρέφος υπομάζιον, χερσί καθοράται νυν, ταις μητρικαίς φερόμενον και πάντας ήγειρε, Μητέρα την αυτού ανυμνήσαι, και δοξολογήσαι, ως μόνην Θεοτόκον.

Του Αγίου. Ο αυτός.

Ίνα σου ο Κύριος γνωρίση, την δόξαν ην έλαβες Γεώργιε, εν ουρανώ άπασι, και την παρρησίαν σου, την προς αυτόν ανέδειξε το θείον σώμά σου, αδάπανον εν γη ιατρείον, ψυχών και σωμάτων, παντοίων παθημάτων.

Νέός ουρανός μοι καθοράται, Ναός ο εν Λύδδη σου Γεώργιε, εν ω εισερχόμενος, βλέπω ώσπερ ήλιον, κροκοειδή λαμπρότατον το θείον σώμά σου, εικόνα σου καθάπερ σελήνην, και ως φαιδρά άστρα, 
τα θαύματά σου Μάρτυς.

Πάλιν ο Γεώργιος ελέγχει, πάλιν στηλιτεύει αθεότητα, των ειδώλων άπασαν, εκ γης φανερούμενος, θανών γαρ ουκ απέθανεν, αλλά ζη πάντοτε, φθεγγόμενος και ζων παραδόξως, δίκαιοι γαρ ζώσιν, εις άπαντα αιώνα.

Θεοτοκίον.

Λάμπων Γαβριήλ ο θείος Νόος, λαμπρότητι αρχαγγελική Θεόνυμφε, σου τη υπέρ Άγγελον, αγνείας λαμπρότητι, αντελλαμφθείς νενίκηται σε ασπαζόμενος, και γέγονε βραχύ ώσπερ άστρον, 
κρυβέν τη ελλάμψει, ανίσχοντος ηλίου.

Δεύτερος. Τον εν όρει αγίω.

Ρωμαλέως αντέστης τοις τυράννοις, και καθείλες αυτών, το επηρμένον κράτος· διο και νυν κατάβαλε Γεώργιε, την εν τη σαρκί μου,
 ζώσαν αμαρτίαν, τη ση επιστασία.

Αθανάτου ζωής τας λαμπηδόνας, διαυγάζει ημίν, εν μυστική εκφάνσει, το ιερόν σου λείψανον Γεώργιε· ου περ την εκ τάφου, 
πίστει ανυμνούμεν, ανάδειξιν αγίαν.

Συντριβέντα εχθρού τη κακουργία, και αφρόνως αυτώ, αεί ακολουθούντα, συνέτισόν με ένδοξε Γεώργιε, και της αμαρτίας, λύσόν μου το βάρος, 
ως θείός μου προστάτης.

Θεοτοκίον.

Ιατήρα του κόσμου και Σωτήρα, τον των όλων Θεόν, τεκούσα. Θεοτόκε, την ασθενούσαν ίασαι καρδίαν μου· και προς σωτηρίας, ίθυνόν με 
τρίβον, εκ πλάνης ανοδίας.

Ωδή θ´. Ο Ειρμός. Άπας γηγενής.

Άρμα φωτεινόν, του Λόγου υπάρχουσα, άρμα πυρίμορφον, άρμα πολυώνυμον, αΰλων Νοών άρμα ασύγκριτον, του θεϊκού στηρίγματος άρμα χρυσόπλοκον, του Υιού σου, άρμα με ανάδειξον, απαθεία νοός Θεονύμφευτε.

Νέον ουρανόν, ο πάντων επέκεινα σε κατεσκεύασεν, ουρανών ανώτερον, και πάσας πόλου Δυνάμεις έλαθε, και κατελθών ενώκησεν όλος εν μήτρα σου, απορρήτως, μη εκστάς Θεόνυμφε, της Πατρώας μονής η της φύσεως.

Ήλιος φαιδρός, εφίλησε Δέσποινα σου το αμόλυντον, και κατενυμφεύσατο, αρρήτω Λόγω εις αναζώωσιν, της τεθνηκυίας φύσεως· όθεν εκ πόθου σε, ευφημούμεν, πίστει και γεραίρομεν, θεϊκής ως αιτίαν μεθέξεως.

Στήσον των παθών, τον σάλον Πανάμωμε εκ της καρδίας μου, παύσον τα σκιρτήματα, τα της σαρκός μου τον νουν εδραίωσον, προς θεωρίαν άϋλον, και λογισμών τας ορμάς, τας ατάκτους, τρέψον προς απάθειαν, 
και μελλούσης ζωής καταξίωσον.

Του Αγίου. Ο αυτός.

Έχεις παρ’ ημών, το βραχύ εφύμνιον τούτο Γεώργιε, ως ευχαριστήριον, δώρον ανθ’ ων περ τρέφεις εκάστοτε, θάλπεις φυλάττεις πάντοτε ημάς πρεσβείαις σου, εκ παντοίων, κινδύνων και θλίψεων, ους ενταύθα συνήγαγες Άγιε.

Κόνεως σεπτής, των θείων λειψάνων σου Μάρτυς Γεώργιε, ποταμοί τετράριθμοι, εις τα του κόσμου τέσσαρα πέρατα, ως εξ Εδέμ προέρχονται και πελαγίζουσιν, ιαμάτων, άφθονα χαρίσματα, και ψυχών σωτηρίαν κομίζοντες.

Ώσπερ της ζωής, εν μέσω πεφύτευται ξύλον Γεώργιε, Παραδείσου πρότερον, ούτω το σώμά σου το νεκρόζωον, εν μέσω τεθησαύρισται του θειοτάτου ναού, του εν Λύδδη, εξ ου ζωήν δρέπομεν, και καλών παγκαρπίαν αθάνατον.

Θεοτοκίον.

Ύμνοις σε Αγνή, τιμώ την Πανύμνητον, ην η εγκόσμιος, και η υπερκόσμιος, πνοή και γλώσσα πάσα γεραίρουσιν, ως τον Θεόν γεννήσασαν τον Υπερύμνητον, ον υμνούσι, χιλιάδες χίλιαι, μυριάδες τε μύριοι Άγγελοι.

Δεύτερος. Κυρίως Θεοτόκον.

Μυρίπνοον ως ρόδον, εκ της γης εφάνη, το ευκλεές σου Γεώργιε σκήνωμα, αρωματίζον εν κόσμω ζωής τας χάριτας.

Οσμήν αθανασίας, πάσιν αποπνέει, Μεγαλομάρτυς Γεώργιε ένδοξε, των ιερών σου λειψάνων η θήκη Άγιε.

Υμνήσαντες τους θείους, πρότερόν σου άθλους, νυν δε υμνούμεν την θείαν κατάθεσιν, των σων παντίμων λειψάνων αγαλλιώμενοι.

Θεοτοκίον.

Υψίστου χαίρε Μήτερ, Κεχαριτωμένη· χαίρε Παρθένε ημών καταφύγιον χαίρε καμού σωτηρία η ακαταίσχυντος.

Εξαποστειλάριον. Γυναίκες ακουτίσθητε.

Ιδού πάλιν εφέλκεται, προς εαυτήν η εύσημος, σου εορτή Αθλοφόρε, των φιλοχρίστων τα πλήθη, συνήθως αξιάγαστε, ευεργετήσαι, θέλουσα, . Γεώργιε θεσπέσιε, γενναίε Μάρτυς Κυρίου, ολοθρευτά των δαιμόνων.

Έτερον. Τοις Μαθηταίς συνέλθωμεν.

Ως ήλιος επέλαμψε, των σεπτών σου λειψάνων, η πάντιμος καταθεσες, γης τοις πέρασε πάσι, Γεώργιε Αθλοφόρε, διο λύσιν πταισμάτων, δίδου ημίν τοις δούλοις σου, Στρατηλάτα Κυρίου τοις την λαμπράν, και φωσφόρον μνήμην σου εκτελούσιν, εν θεοκρότοις άσμασι, παναοίδιμε Μάρτυς.

Θεοτοκίον.

Λόγου Θεού Μητέρα σε, ανυμνούμεν συν πόθω, εν θεοπνεύστοις άσμασι, Παναγία Παρθένε, οι δια σου σεσωσμένοι· νέμοις ουν Θεοτόκε, τοις αναξίοις δούλοις σου, ιλασμόν και ειρήνην και φωτισμόν· όσα γαρ αν θέλης δύνασαι Κόρη, ως πάντων ούσα Δέσποινα, προστασία του κόσμου.

ΕΙΣ ΤΟΥΣ ΑΙΝΟΥΣ. Ήχος πλ. δ´. Ω του παραδόξου θαύματος!

Δεύτε συστήματα άπαντα, φιλομαρτύρων φαιδρώς, τω γενναίω εν Μάρτυσι, Γεωργίω άσωμεν, θεοκρότητα άσματα, και των λειψάνων αυτού την λάρνακα, πίστει και πόθω καταφιλήσωμεν, και εκβοήσωμεν· Άγιε Γεώργιε, φρούρει ημάς, εκ παντοίας βλάβης τε, και περιστάσεως.

Θείος θησαυρός κρυπτόμενος, πολυτελής εν τη γη, το πολύαθλον σκήνός σου, Αθλητά Γεώργιε, πεφανέρωται σήμερον, τη Εκκλησία Χριστού και δείκνυται, βλύζουσα κρήνη ρείθρα ιάσεων, πάσι τοις κάμνουσιν, εν ποικίλοις πάθεσι, και σου πιστώς, μνήμην την πανίερον, πανηγυρίζουσι.

Χαίροις ευσεβείας έρεισμα· χαίρε της άνω ζωής, κληρονόμε αΐδιε· χαίρε εγκαλλώπισμα, των Μαρτύρων και καύχημα· τροπαίων χαίρε το μέγα τρόπαιον· Τροπαιοφόρος και γαρ σο κέκλησαι, χαίρε αντίληψις, των προσκαλουμένων σε· χαίρε γλυκύ, πράγμά τε και όνομα, πιστοίς Γεώργιε.

Άλλον ουρανόν κατάστερον, τοις θαυμασίοις ορώ, τον ναόν σου τον άγιον, εν ω εισερχόμενος, ως λαμπρότατον ήλιον, τω νοΐ βλέπω την θείαν χάριν σου, και ως σελήνην το σον ομοίωμα. Όθεν σου δέομαι· την ψυχήν μου κόσμησον, την σε ωδαίς, κοσμούσαν και πρέσβευε, Χριστώ σωθήναι ημάς.

Δόξα. Ήχος δ .

Η αγιαστική του Πνεύματος χάρις, δια του μαρτυρίου, όλον σε σώματι και ψυχή, ναόν αυτής εργασαμένη πανάγιον, και εν τω χωρισμώ τούτων, αχώριστος αύτη, εκατέρων μεμένηκεν, ώσπερ ουδέ εν τω τριημέρω του Κυρίου θανάτω, της σαρκός και της ψυχής, η Θεότης κεχώρισται. Όθεν, την μεν ψυχήν σου εν ουρανοίς, μακαρίαν ειργάσατο, το δε σώμά σου εν γη, ευωδίας άρρητου πηγήν, και θαυμάτων ανέδειξεν, ου νυν την κατάθεσιν εορτάζοντες, πιστώς εκβοώμέν σοι· Πρέσβευε υπέρ ημών, Αθλητά Γεώργιε.

Και νυν. Θεοτοκίον. Εκ παντοίων κινδύνων...

Δοξολογία μεγάλη και Απόλυσις.

ΕΙΣ ΤΗΝ ΛΕΙΤΟΥΡΓΙΑΝ

Τα συνήθη, ως και εν τη 23η Απριλίου.

Μεγαλυνάριον.

Πλήρες ευωδίας αγιασμού, δίκην μυροθήκης, εκ λαγόνων ώφθη της γης, το σεπτόν σου σκήνος, Γεώργιε παμμάκαρ, αρωματίζον κόσμω, 
θαυμάτων χάριτας.

ΕΚΛΟΓΗ του Αγίου Μεγαλομάρτυρος ΓΕΩΡΓΙΟΥ ΤΟΥ ΤΡΟΠΑΙΟΦΟΡΟΥ. Ήχος πλ. δ .

Και δύναμις. Αλληλούϊα.

Ο Θεός ημών καταφυγή και δύναμις, χαίροις των Αθλοφόρων ακρότης, της Εκκλησίας καλλονή, Μεγαλομάρτυς Γεώργιε, Αλληλούϊα.

Βοηθός εν θλίψεσι, ταις ευρούσαις ημάς σφόδρα, χαίροις στρατιώτα Χριστού περίδοξε, ο θριαμβεύσας πολλαχώς, Τροπαιοφόρε Γεώργιε, Αλληλούϊα.

Επί τον λαόν σου, κατεπανουργεύσαντο γνώμην, χαίροις της ευσεβείας ο γεωργός, ο τη αθλήσει γεωργήσας τα κρείττω, μεγάλαθλε Γεώργιε, Αλληλούϊα.

Και εβουλεύσαντο κατά των Αγίων σου, χαίροις τροπαίων θεία στηλογραφία, θαυμάτων ξένων αυτουργός, θαυματοβρύτα Γεώργιε, Αλληλούϊα.

Εξέχεαν το αίμα αυτών ωσεί ύδωρ, χαίροις των αιχμαλώτων ο ρύστης, των πασχόντων αρωγός, και θλιβομένων καταφύγιον Γεώργιε, Αλληλούϊα.

Ότι ένεκά σου θανατούμεθα όλην την ημέραν, χαίροις το γλυκύκαρπον κλήμα, των δωρεών της αθλήσεως, θεοδόξαστε Γεώργιε, Αλληλούϊα.

Ελογίσθημεν ως πρόβατα σφαγής, χαίροις ο καταπλήξας τους τυράννους, τοις υπερφυέσι σου άθλοις, αθλονίκα Γεώργιε, Αλληλούϊα.

Εγενήθημεν όνειδος τοις γείτοσιν ημών, χαίροις ο των Μαρτύρων ταξίαρχος, των ευσεβών προασπιστής Γεώργιε, και πάσης γλώσσης 
εντρύφημα, Αλληλούϊα.

Και οι εχθροί ημών εμυκτήρισαν ημάς, χαίροις τρισαριστεύ μεγαλώνυμε, αριστείων ουρανίων ο θρίαμβος Γεώργιε, Αλληλούϊα.

Εν τω καταθλάσθαι τα οστά μου, ωνείδιζόν με οι εχθροί μου, χαίροις της οικουμένης η δόξα, και παμφαέστατος λύχνος, Αθλητά Γεώργιε, Αλληλούϊα.

Και εγενόμην μεμαστιγωμένος όλην την ημέραν, χαίροις, πολυδόξαστε Γεώργιε, ο πανταχού προφθάνων, τους καλούντάς σε 
εις βοήθειαν, Αλληλούϊα.

Και επί το άλγος των τραυμάτων μου προσέθηκαν, χαίροις της θεϊκής ενεργείας, αθλοφορικόν όργανον, Αθλοφόρε Γεώργιε, Αλληλούϊα.

Φως ανέτειλε τω Δικαίω, και τοις ευθέσι τη καρδία ευφροσύνη, χαίροις πολύτλα Γεώργιε, πολύαθλε οπλίτα, Μάρτυς Χριστού μυριόνικε, Αλληλούϊα.

Εις μνημόσυνον αιώνιον, έσται δίκαιος, χαίροις των πασχόντων παραμυθία, των ασθενούντων θεραπευτής, συμπαθέστατε Γεώργιε ένδοξε, Αλληλούϊα.

Τοις Αγίοις τοις εν τη γη αυτού, εθαυμάστωσεν ο Κύριος, χαίροις ο των θαυμάτων πολυχεύμων κρουνός, ο πάσαν κτίσιν αρδεύων, Τροπαιοφόρε Γεώργιε, Αλληλούϊα.

Θαυμαστός ο Θεός εν τοις Αγίοις αυτού, χαίροις ο τω Χριστώ πεφιλημένος Γεώργιε, των ευσεβών αγαλλίαμα, Αλληλούϊα.

Δίκαιος ως φοίνιξ ανθήσει, χαίροις μυριόνικε Γεώργιε, ο μέγας ημών βοηθός, και πρέσβυς προς Κύριον θερμότατος. Αλληλούϊα.

Και ωσεί κέδρος η εν τω Λιβάνω πληθυνθήσεται, χαίροις Αθλητά υπερθαύμαστε, ο των τελούντων την μνήμην σου, αντιλήπτωρ μέγιστος Γεώργιε, Αλληλούϊα.

Δόξα. Τριαδικόν.

Η υπερούσιος ουσία, η εν τρισί προσώποις γνωριζομένη Θεότης, Πάτερ Υιέ και Πνεύμα Άγιον, το ομοβασίλειον κράτος, ταις του Αθλοφόρου πρεσβείαις, αξίωσον ημάς ως εύσπλαγχνος Κύριε, της ουρανίου βασιλείας σου.

Και νυν. 
Θεοτοκίον.

Η προ αιώνων τω Κτίσαντι, προορισθείσα ως ηυδόκησε, και επ’ εσχάτων αυτόν κυήσασα, υπερφυώς Μητροπάρθενε, ρύσαι τας ψυχάς ημών, της δυναστείας του αλλοτρίου, μητρική σου χρηστότητι, και δίδου ημίν Άχραντε, τα προς σωτηρίαν αιτήματα.

Νεκτάριος Μαμαλούγκος

